
PROCES IZRADE DNEVNOG RASPOREDA U NOS BIH-u
ELABORATION PROCESS OF THE DAILY SCHEDULE IN NOS BIH

Milodrag Košarac, Nezavisni operator sistema u BiH, Sarajevo
Sadržaj - Mrežni kodeks za prenosni sistem BiH tačno definiše obaveze Balansno odgovornih strana (BOS), kao i Nezavisnog Operatora Sistema u Bosni i Hercegovini (NOS BiH), prilikom izrade Dnevnog rasporeda. Takođe UCTE-ov Operativni priručnik – Pravilo 2 propisuje standarde za usaglašavanje programa razmjena između regulacionih oblasti, kao i za razmjenu podataka između regulacione oblasti i operatora regulacionog bloka. Ovi procesi su vremenski tačno određeni. Da bi se ispunili vremenski termini, te da bi se smanjila mogućnost pojave greške, neophodno je u čitav proces uključiti informatičke tehnologije. U radu su opisani poslovni procesi prilikom izrade Dnevnog rasporeda i programa razmjene, kao i alati koje NOS BiH koristi prilikom realizacije ovih procesa.

Abstract - The network codes for the transmission system in BiH accurately define responsibilities of Balance responsible parties as well as Independent System Operator in Bosnia and Herzegovina (NOS BiH), in terms of elaboration of the daily schedule. Furthermore, UCTE´s Operating Manual – Rule 2 prescribes standards for the adjustment of the exchange program between regulating areas, as well as data exchange between regulation areas and regulation block operators. These processes have a set time frame. In order to satisfy the time sets to reduce the possibility of error appearance, it is therefore essential to include information technology in the entire process. The paper describes the business processes during the elaboration of the daily schedule and exchange program, as well as the tools which NOS BiH uses during the realization of these processes. 

1. UVOD


Prema Mrežnom kodeksu prenosnog sistema BiH svaka balansno odgovorna strana (BOS), kao i licencirane strane (trgovci), su dužni da do 13h00 dostave Nezavisnom Operatoru Sistema u BiH svoje Dnevne rasporede minimalno dan ranije od rasporednog dana. Prije neradnih dana oni su u obavezi da podnesu rasporede za sve sljedeće neradne dane uključujući i prvi radni dan. NOS BiH potvrđuje strani koja je podnijela Dnevni raspored njegov prijem, broj verzije i vrijeme prijema. U slučaju da BOS ili trgovac ne dobije ovu potrvrdu oni provjeravaju sa NOS BiH-om da li je Dnevni raspored primljen. 


Dnevne rasporede NOS BiH proglašava nevažećim ukoliko:

· nije dostavljen do propisanog vremena za podnošenje,

· ne slaže se sa formatom i sadržajem,
· je NOS BiH primio više od jednog Dnevnog rasporeda sa istim najvećim brojem verzije,
· Dnevni raspored sadrži razmjene, uključujući uvoz ili izvoz, preko dodijeljenog kapaciteta nominirajuće BOS, odnosno korisnika u okviru te BOS,
· Dnevni raspored sadrži razmjenu sa drugom BOS sa nominiranom razmjenom koja je različita od nominirane razmjene koju je druga BOS nominirala u svom Dnevnom rasporedu,
· Dnevni raspored sadrži razmjenu sa drugom BOS preko objavljenog mrežnog ograničenja unutar BiH.

U Dnevnim rasporedima koje dostavljaju BOS-ovi prijavljuju se poslovne transakcije sa drugim BOS-ovima unutar kontrolne oblasti BiH, poslovne transakcije sa trgovcima iz susjednih kontrolnih oblasti, te planirana vlastita
proizvodnja i predviđena vlastita potrošnja sa pripadajućim gubicima na mreži. Trgovci u svojim Dnevnim rasporedima mogu da prijave samo tranzit preko prenosne mreže BiH.

Slika 1. Primjer mogućih poslovnih transakcija


Na slici 1. je dat primjer mogućih poslovnih transakcija. Sa slike je vidljivo da npr. BOS 1 mora dostaviti Dnevni raspored u kojem će biti navedeni planirana kupovina energije od BOS 3, planirana prodaja energije BOS-u 2, planiran uvoz iz susjedne države 2 i to od trgovca TR 3 i planirana vlastita proizvodnja i predviđena vlastita potrošnja sa pripadajućim gubicima. Obaveza BOS-a je da isplanira Dnevni raspored tako da za svaki definisani vremenski interval proizvodnja i nabavka energije odgovara predviđenoj potrošnji, gubicima i prodaji. U primjeru sa slike 1 od trgovaca jedino TR 1 mora dostaviti Dnevni raspored po kojem tranzitira energiju iz države 1 do države 2 preko prenosne mreže BiH. Dnevni raspored dobijen od trgovca je izbalansiran ukoliko je prijavljena suma energije koja ulazi u BiH jednaka sumi energije koja izlazi iz BiH, za svaki definisani vremenski interval.


NOS BiH na osnovu pristiglih Dnevnih rasporeda pravi CAS-ove (Control Area Schedule) - programe razmjena sa susjednim operatorima sistema (OS), u kojima se nalaze sve poslovne transakcije sa inostranstvom. Tako je sa slike 1 vidljivo da NOS BiH sa susjednom državom 2 ima tri poslovne transakcije i to dvije su izvoz za TR 1, a jedna je uvoz od TR 3. Ove transakcije moraju biti potvrđene od strane operatora sistema iz susjedne države 2. Kada usaglasi CAS-ove sa susjednim operatorima sistema NOS BiH pravi CAX (Control Area eXchange) i šalje ga koordinatoru bloka.

2. OPIS KISS FORMATA


Balansno odgovorne strane NOS BiH-u svoje Dnevne rasporede dostavljaju u KISS formatu. Takođe međusobna razmjena CAS-ova između NOS BiH-a i susjednih OS, kao i podaci koje NOS BiH dostavlja koordinatoru bloka (CAX) vrši se u KISS formatu. KISS (Keep It Small and Simple) je jednostavan format zasnovan na Excel-u.

Pristigli Dnevni rasporedi se sastoje od tri Excel radna lista: Info, Extern i Intern. U radnom listu Info nalaze se opšte informacije; ime pošiljaoca i datum za koji važi Dnevni raspored. Ova dva podatka moraju se upisati u označena polja, a po potrebi mogu se upisati podaci kao što su ime kontakt osobe, broj telefona i slično. U radnom listu Extern se unose podaci o razmjenama energije između kontrolnih oblasti (operatora sistema). Prilikom unošenja podataka u ovaj radni list mora se navesti iz koje kontrolne oblasti ide energija u koju kontrolnu oblast, zatim od koje BOS kojoj BOS, onda ko je poslao Dnevni raspored sa brojem verzije i tek na kraju se unose vrijednosti energije u definisanim vremenskim intervalima. U radnom listu Intern se unose podaci o razmjenama energije unutar kontrolne oblasti, ali i ukupna planirana vlastita proizvodnja i predviđena vlastita potrošnja. BOS-ovi ispunjavaju sva tri radna lista, dok trgovci ispunjavaju samo radne listove Info i Extern. Trgovci ne ispunjavaju radni list Intern iz razloga što nemaju unutrašnjih transakcija. U Dnevnim rasporedima se umjesto naziva kontrolnih oblasti, BOS-ova i trgovaca koriste njihove jedinstvene međunarodne EIC (ETSO Identification Code) oznake. Svaka EIC oznaka se sastoji od 16 karaktera..

Izgled jednog radnog lista Intern u KISS formatu je dat na slici 2.

Slika 2. Izgled radnog lista Intern

U Dnevnim rasporedima se ne smiju pojavljivati negativne vrijednosti, već se uvijek na prvom mjestu stavlja strana koja isporučuje energiju. Ako u jednom definisanom vremenskom intervalu ima više ugovorenih transakcija između dva sudionika oni moraju da ih saberu i tako sabrane dostave NOS BiH-u (izvrše netting). Takođe, svaka prijavljena transakcija u Dnevnom rasporedu jedne strane mora biti potvrđena u Dnevnom rasporedu druge strane, što omogućuje NOS BiH-u da provjeri njezinu dosljednost. U kontekstu prethodno rečenog vidimo sa slike 1 da bi transakcija između BOS 1 i BOS 2 morala da bude prijavljena u Dnevnim rasporedima obje strane. Opšti podaci na radnom listu Intern Dnevnog rasporeda, koji bi dostavila BOS 1, za ovu transakciju bi izgledali:

	Iz kontrolne oblasti
	BiH

	Ka kontrolnoj oblasti
	BiH

	Od balansno odgovorne strane
	BOS 1

	Ka balansno odgovornoj strani
	BOS 2

	Pošiljalac
	BOS 1


a kod BOS 2:

	Iz kontrolne oblasti
	BiH

	Ka kontrolnoj oblasti
	BiH

	Od balansno odgovorne strane
	BOS 1

	Ka balansno odgovornoj strani
	BOS 2

	Pošiljalac
	BOS 2


3. IZRADA ZBIRNOG DNEVNOG RASPOREDA

· 
Da bi NOS BiH napravio zbirni Dnevni raspored neophodno je da: 

· razmjenjuje podatke sa učesnicima na tržištu, 

· da provjeri primljene Dnevne rasporede, 

· da uporedi svoj zbirni Dnevni raspored sa susjednim operatorima sistema i na kraju 

· da napravi CAX. 


Razmjenu podataka NOS BiH-a sa učesnicima na tržištu (trgovcima, BOS-ovima, OS-vima i koordinatom bloka) obavlja putem e-mejla. Dnevni rasporedi, CAS-ovi i CAX se šalju kao atačmenti. Razmjena podataka podrazumijeva slijedeće funkcije:

· prijem programa razmjena od BOS-ova i trgovaca i prijem CAS-ova od okolnih OS-ova,

· provjera adresa i sadržaja e-mejla (da li ima atačment),

· slanje poruka sa potvrdom prijema i poruka sa eventualnim greškama,

· slanje CAS-ova OS-ima, CAX-a koordinatoru bloka i mogućih izmjena BOS-ovima.


Pod provjerom primljenih Dnevnih rasporeda podrazumijevamo dvije vrste provjera: formalnu provjeru i provjeru na korelaciju i ostvarljivost. Formalna provjera obuhvata:

· provjera datuma i adrese,

· provjera potvrda o prijemu i slanju,

· saglasnost sa zahtjevima o sadržaju radnih listova Extern i Intern.

Prijem Dnevnog rasporeda i njegove formalna provjera može se predstaviti dijagramom prikazanim na slici br.3.

Slika 3. Dijagram toka formalne provjere


Rezultat formalne provjere je poruka o prijemu Dnevnog rasporeda koji ispunjava te zahtjeve ili poruka o grešci.


Prilikom provjere na korelaciju i ostvarljivost utvrđuje se da li je svaka unutrašnja transakcija prijavljena u Dnevnim rasporedima obeju strana (vrši se tzv. matching). Takođe se provjeravaju i sve vanjske transakcije, poređenjem naših i pristiglih CAS-ova - poslatih od strane susjednih operatora sistema. U ovome koraku se provjerava i izbalansiranost Dnevnog rasporeda, kao i da li prijavljene razmjene energije prelaze mrežna ograničenja ili dodijeljene prekogranične kapacitete. Rezultat ove provjere je poruka o usaglašenosti ili neusaglašenosti Dnevnog rasporeda.


Učesnik koji je dobio poruku o grešci ili kod kojeg je ustanovljena neusaglašenost u Dnevnom rasporedu dužan je, kao što je vidljivo sa dijagrama prikazanih na slikama 3 i 4, da neusaglašenost otkloni. Korigovani Dnevni raspored se obilježava verzijom čiji je broj veći za jedan od broja prethodne neispravne verzije i šalje se NOS BiH-u. U NOS BiH-u se nova, veća verzija provjerava i o rezultatu provjere informiše se pošiljalac Dnevnog rasporeda. Ovaj postupak se ponavlja do usaglašavanja svih Dnevnih rasporeda i CAS-ova ili dok NOS BiH usljed nemogučnosti usaglašavanja ne nametne Dnevni raspored.

Slika 4. Dijagram toka provjere na korelaciju i ostvarljivost


Nakon što su ispunjeni slijedeći zahtjevi:

· skupljeni su Dnevni rasporedi,

· kontrolna oblast je izbalansirana,
· CAS-ovi sa susjednim OS-ima su napravljeni, međusobno izmjenjani i provjereni, 

pristupa se izradi CAX-a i njegovom slanju koordinatoru bloka.

 4. ALATI ZA IZRADU ZBIRNOG DNEVNOG RASPOREDA


Imajući u vidu da se prilikom izrade zbirnog Dnevnog rasporeda pojavljuje više desetina transakcija, koje se moraju višestruko obrađivati i provjeravati, jasno je da se za obavljanje tih procesa moraju koristiti računari. Takođe, od jula 2005. godine NOS BiH je bio u obavezi da prilikom razmjene podataka sa učesnicima na tržištu koristi jedino KISS format. Iz navedenih razloga od 2005. godine u NOS BiH-u se koristi programski paket KISS-Scheduling Tool koji se sastoji od četri Modula:

· Mail-Management-System (MMS),
· Checker,
· Trade-responsible Party Schedule (TPS) Reader i

· Control Area eXchange (CAX) Reader.

KISS-Scheduling Tool je programiran u Excel VBA-Macros-u. Povezanost modula i tokovi podataka kod ovog alata su prikazani na slici 5.

Slika 5. Moduli kod KISS-Scheduling Tool

Mail-Management-System (MMS)


Pomoću ovoga modula se vrši izmjena podataka sa učesnicima na tržištu, kao i priprema atačmenta iz primljenog e-mejla za buduće obrade (prebacuje ga u prechecker). MMS skupa sa Checkerom vrši formalnu provjeru pristiglih Dnevnih rasporeda. U radnom listu Info se moraju pripremiti imena i adrese učesnika na tržištu od kojih se primaju Dnevni rasporedi i sa kojima se komunicira. Sa MMS su realizovane slijedeće funkcije:

· otvaranje e-mejla,
· provjera da li postoji atačment (Dnevni raspored) u e-mejlu,
· provjera pošiljaoca i ime fajla,
· odvajanje atačmenta u direktorij precheker,
· provjera kojem je BOS-u dozvoljeno i ko je ovlašten za slanje Dnevnog rasporeda (provjera u listi BOS-ova),
· provjera vremena isporuke (Dnevni raspored primljen poslije 14h30 se ne može obraditi),
· provjera verzije Dnevnog rasporeda u imenu fajla (već poslata ili manja verzija nije dozvoljena),
· priprema Dnevni raspored za slijedeće obrade u drugim direktorijima prema vrsti (trgovac, BOS, CAX, CAS),
· pravljenje i slanje potvrde da je e-mail primljen ili poruke o grešci sa opisom greške.

Checker (CHK)


Modul Checker vrši slijedeće provjere:

· da li je Dnevni raspored poslat u tačnu kontrolnu oblast,

· datuma u imenu fajla,

· da li su podaci ispravno uneseni u kolone,

· postojanje radnih listova Info, Extern i Intern,

· da li je vrijednost nula između drugog i trećeg sata, ako je prelazak sa zimskog na ljetno računanje vremena,

· da li su iste sve četri vrijednosti razmjene energije unutar jednog sata u Dnevnim rasporedima,

· nazive BOS-ova, trgovaca i kontrolnih oblasti u radnim listovima Extern i Intern,

· da u Dnevnim rasporedima nema negativnih brojeva,

· broj decimalnih mjesta,

· da li jednom prijavljena transakcija postoji u većoj verziji (nema brisana transakcije, ako se odustalo od nje u većoj verziji se ukucaju sve nule i napiše taj broj verzije),

· da li je svaki Dnevni raspored počeo sa verzijom broj jedan i da li je svaka nova verzija uvečana za jedan.


Checker skupa sa MMS-om vrši formalnu provjeru Dnevnih rasporeda i svaki fajl koji se nađe u prechekeru će se u ovom modulu provjeriti. U slučaju da ustanovi neku grešku u Dnevnom rasporedu generiše fajl sa odgovorom i šalje ga pomoću MMS-a. Da bi mogao da kontroliše ispravnost naziva BOS-ova, trgovaca i kontrolnih oblasti neophodno je njihove EIC oznake unijeti u za to predviđene radne listove. Original Dnevnog rasporeda smješta u arhivu (check archieves), a provjereni fajl priprema za obradu u modulima TPS Reader i CAX Reader i smješta u post checker

Trade-responsible Party Schedule (TPS) Reader


U ovom modulu se vrše provjere na korelaciju i ostvarljivost Dnevnih rasporeda. Najvažnija pitanja koja se ovdje obrađuju su:

· Provjera i upoređuje transakcije u Dnevnim rasporedima između dva BOS-a,
· Provjera saglasnosti za registrovano vrijeme,
· Provjera da li je sender mogao poslati Dnevni raspored ili mu je to nedozvoljeno,
· Provjeriti da li je svaki BOS izbalansiran.

Dnevni raspored koji je bio u post checkeru je obrađen u ovom modulu, a zatim prebačen u cas processed. U slučaju da se prilikom obrade podataka otkrije greška, u Dnevnom rasporedu, pravi se fajl sa upozorenjem o neusaglašenosti i šalje se pomoću MMS. 

Control Area eXchange (CAX) Reader 


U ovom modulu se generišu CAS-ovi i CAX i pomoću MMS-a šalju na odgovarajuće adrese.

5. ZAKLJUČAK

Kao minimalni zahtjevi za uvođenje reda u radu operatora sistema u deregulisanom elektroenergetskom sektoru u aktivnostima dan unaprijed (day-ahead) bilo je unificiranje formata za razmjenu podataka, definisanja vremena do kada pojedini učesnik na tržištu treba da dostavi svoje podatke i dodjeljivanje svakom učesniku njegove EIC oznake. Sprovođenje ovih aktivnosti je imalo za posljedicu povećanje broja podataka koje je potrebno obraditi i provjeriti, pa samim tim i upotreba računara sa namjenskim programskim paketima. U radu su opisani poslovni procesi prilikom izrade zbirnog Dnevnog rasporeda, kao i programski paket KISS-Scheduling Tool sa pripadajućim modulima, koji NOS BiH koristi prilikom realizacije ovih procesa.

